
Kultureqarnermut, Ilinniartitaanermut, Ilisimatusarnermut Ilageeqarnermullu 
Naalakkersuisoq
Medlem af Naalakkersuisut for Kultur, Uddannelse, Forskning og Kirke

Inatsisartunut ilaasortaq
Malik Berthelsen 
 
 

§ 36 tunngavigalugu apeqqummut nr. 2009-116 akissut

Asasara Malik Berthelsen

Allagarisimasanni  17.  december  2009-immersumi  apeqquteqaatinnut  atatillugu  ma-
tumuuna akissuteqaatit makkua nassiuneqarput (§ 36, imm. 1, 2009-166).  

Apeqqut:
1) Inuusuttut  400-t missaaniittut  ukiortaap kinguninnguatigut  højskolini  atualerniarlutik 
qinnuteqarsimasut inissaqannginnerli pissutigalugu tiguneqarsimanngitsut susassaqara-
tik tamarliinnalernissaat pinaveersaarniarlugu, Naalakkersuisut taakkua arlaatigut sam-
misassaqartinneqarnissaat siunertaralugu sutigut neqerooruteqarfigisinnaanissaat pillu-
gu eqqarsaatersuuteqarpat?

a) Naalakkersuisut inuusuttut taakkua arlaatigut sammisassaqartinneqarnissaat pillugu 
pilersaaruteqarpata, taava suut taakkununnga tunngatillugu suliniutigineqarniarpat? 

b) Suliuniuteqarnissanik pilersaaruteqartoqanngippat, sooq tamanna pisimanngila, tas-
sami taamatut inissisimalerneq tassanngaannaq takkuttuunngilaq?

2)  Højkoleni  atuarniartut  amerlanerusut  højskolinut  isersinnaalernissaat  anguniarlugu 
sutigut suliniuteqartoqarpa?

Akissut:
1) Ukiut tamaasa inuusuttorpassuit højkoleni atuarniarlutik qinnuteqartarput.  Soorlu uki-
uni assersuuteqarfiusuni 2005-imut 2007-imut agguaqatigiisillugu ukiumut 435-it qinnu-
teqartarput.  Piffissami  sivisunerusumi  atuartussanut  Højskolit  qangali  tamaallaat  uki-
umut 80-inik inissaqartitsisuarsimapput. Taamaattumik ukiut tamaasa atuarniarlutik qin-
nuteqartorpassuarnik  itigartitsisariaqarneq  nutaajunngilaq.  Qinnuteqartartut  nalingin-
naasumik  16-t  35-llu  akornanni  ukioqarajuttut  assigiinngitsorujussuarnik  tunulia-
qutaqartarput.  Højskolini  pikkorissartartut  agguaqatigiisillugu  21-it  25-illu  akornanni 
ukioqarajuttarput. Højskolini atuarneq tassaasinnaavoq inuit ataasiakkaat ineriartorner-
minni aqqusaagassaannut ilaasoq, kisiannili højskolit qinnuteqartut ilaasa atukkamikkut 
annertuunik ajornartorsiuteqartut ikiornisaannut piareersimaneq ajorput. Taamaattumik 
Naalakkersuisut siunissami højskolini atuarniarlutik qinnuteqartut tamavimmik tiguneqar-
nissaat naatsorsuutiginagulu anguniagarinngilaat.

a) Naalakkersuisut isumaqaput kommunini ataasiakkaani sumiiffinni tamakkunann-
ga suliaqartut inuusuttut ataasiakkaat sorpiatigut sullinneqarnissaannik naliler-
suissallutik periarfissarissaarnerpaajusut. Soorlu assersuutigalugu Piareersarfiit 

imaluunniit  kommu-nini  periarfissat  allat  atorlugit  inuusuttut  suliffissaaleqisullu 
sutigut sullinneqassanersut. Tamakkua saniatigut ukiuni makkunani takusinnaa-
lersimavarput inuusuttut amerliartuin-nartut ilinniarfinnik piginnaasaqarfinnik aa-
lajangersimasunik pissarsiffiusartunik toqqaasalersimasut, taamaattumillu Ilinni-
artitaanikkut Pilersaarusiorneq aqqutigalugu ilinniarfinnik tamakkunannga kiisalu 
ilinniartunut inissianik kollegianik annertusaanissaq siunertaralugu sanaartorneq 
aallartinneqareerpoq, kiisalu allilerinerup kingunerisaanik ingerlatsinermut anin-
gaasartuutissat annertusinissaannut aningaasaliinerit ingerlanneqareerlutik.

b) Naalakkersuisut siunertaat  tassaavoq sapinngisamik inuusuttut  amerlanerpaat 
ilin-niarnissamut  periarfissinneqartariaqartut.  Tamatumunngalu  atatillugu 
inuusuttut  ilaannut  højskolimiinneq  aqqutigalugu  inuttut  ineriartornermik 
sammisaqarnissaq  pingaaruteqar-sinnaavoq.  Højskolimiinneq  sivisuneq 
qaammatinik  sisamanik  sivisussuseqartarpoq,  tassanilu  piginnaasatigut 
ineriartortitsineq  nalinginnaasoq  sammisassatut  neqeroorutigi-neqartarluni, 
tassanilu  aalajangersimasunik  siunertalimmik  ilinniagaqarneq  ilaatinne-qarani. 
Taamaattumik højskolimiinneq inuusuttut piffissami sivikitsumi angerlarsimaffim-
minnik  qimagussimagallarnerattut,  nammineersinnaalernissamullu 
sungiusarnermut taarsiullugu periarfissatut isigineqartariaqarluni.

2)  Højskolit  pioreersut  nalinginnaasut  aaqqissuunneqarneri  Naalakkersuisut 
allanngortinniarlugit  kissaatigaat,  tassa atuarfinnut piginnaasanik aalajangersimasumik 
pissarsiffigisassatut  atuarfinngorlugit  kiisalu  kulturikkut  atuarfinngortillugit  nutaanik 
suliassaqartilerlugit kiisalu aaqqissuunneqarnerisigut eqaannerusunngortillugit.

Matumani  siunertarineqarpoq  højskolit  inatsisit  nutaat  tunngavigalugit  aalajangersa-
gaanngitsumik   ilinniartitsinermik  pisinnaasanillu  pissarsiffiusussanik  ilinniartitsinermik 
neqerooruteqarsinnaalernissaat.  Matumani  ilinniartitaanikkut  aaqqissuussinerit 
pioreersut  suleqatigalugit  ilinniarfik  eqaatsumik  periuseqartoq  pilersinneqarsinnaavoq, 
tassa  inuiaqatigiit  ilinniarnernik  piginnaasatigullu  ineriartortitsinermik  pisariaqar-
titsilernerisigut  kisiannili  ilinniarfinnut  pioreersunut  inississallugit  ajornartoornermi 
aaqqissuussiffigineqapallassinnaasunik.  Soorlu  assersuutigalugu  taaneqarsinnaavoq 
ukiut  ilaanni  imaassinnaavoq  GU-mut  qinnuteqartut  piumasaqaatinik  naam-
massinnissimasut  amerleriaateqariasaartut,  taamaalisoqartillugulu  højskolit  ilinniarner-
tuunngorniat atuarfiatut imaluunnit inuutissarsiutitigut ilinniarfiatut atorneqarsinnaapput.

Højskolit  nutaat  tassaassapput  kuturikkut  suliaqarnermik  aammalu  piginnaasatigut 
ineriartiortitsinermi katersuuffiusartussat, taakkualu kaalaallisut kulturitsinnut kinaassut-
sitsinnullu  naleqqussagaassapput.  Innuttaasut  nalinginnaasumik  ilinniartitaanikkut 
aaqqissuussinerit  avataaniittuarsimasut  piginnaasaasigut  ilinniartitaanerisigullu 
qaffassaanissaannik  neqeroorfigineqarsinnaalissapput.  Tamakkualu  inummut 
namminermut, kulturimut inuutissarsiornermullu sammisussapput.

Tamatumunnga atatillugu Naalakkersuisut højskolit siunissaat pillugu nalilersuinissamik 
suliaqartussamik  suleqatigiisitamik  pilersitsinikuupput,  tamatumunngalu  atatillugu  su-
leqatigiisitat  aammattaaq  siunissami  aningaasanut  inatsisitigut  højskolinut  tapiissutit 
aammalu avataaniit  aningaasalersuisarnerit  aqqutigalugit  højskolit  sulinerisa  ingerlan-
neqarnerisalu qanoq iliorluni qularnaarneqarnissaat misissussallugu. Kisiannili  tamatu-
ma 

kingunerisaanik højskolini inissat amerlineqassanersut maannakkorpiaq nalilersorneqar-
sinnaanngilaq, kisiannili Ilinniartitaanermi Pilersaarusiornermik suliaqarnermi 2006-imiilli 
tamanna tulleriaarinernut ilaatinneqanngilaq. Tassami tamatumani suliaqarnermi Piare-
ersarfinni, efterskolinut tunngatillugu kiisalu inuutissarsiutitigut ilinniartitaanerit aammalu 
ilinniartitaanerit  piginnaasanik  aalajangersimasunik  pissarsiffiusartut  piorsaavigineqar-
nissaat pingaarnerutillugit sammineqarmata.

Inussiarnersumik inuulluaqqusillunga

Mimi Karlsen


